
Vergiss jaa niä. 
 
Was immer dü mach’sch – was immer dü tuä’sch 
Mach’s will dü will’sch und nit will dü muäsch. 
Was immer dü red’sch – was immer dü dänk’sch 
Wo immer dü dyyni Schritt hie’ länk’sch. 
 
Was immer dü lern’sch – was immer dü weisch 
Was immer dü sammli’sch und mit diär umä treisch. 
Was immer dü b’häuptisch – was immer dü gläub’sch 
Mit was immer dü  diär dyy Schlaaf räubsch. 
 
 Vergiss jaa niä – dü chasch hiä 
 täglich am eig’nä Glick schmiedä. 
 Vergiss jaa niä – ds Wichtigschti hiä 

Meh und meh z’läbä dyy’ Friedä. 
 
Wo immer dü schtah’sch – wo immer dü ga’sch 
Wo immer dü  sichtbari Spüürä hinderla’sch. 
Wo immer dü schteck’sch – wer immer dü verschreck’sch 
Was immer dü  grad fir n’ äs Ding üsheck’sch. 
 
Wem immer dü folg’sch – wem immer dü vertrüü’sch 
Ob d’Logik oder d’Vernunft brüüch’sch. 
Was immer dü verschwieg’sch – was immer dü sei’sch 
Fir was immer dü dyyni Hand i’ ds’ Fyyr leisch. 
 
 Vergiss jaa niä – dü chasch hiä 
 täglich am eig’nä Glick schmiedä. 
 Vergiss jaa niä – ds Wichtigschti hiä 

Meh und meh z’läbä - dyy Friedä. 
 

Vergiss jaa niä – dü chasch hiä 
 täglich am eig’nä Glick schmiedä. 
 Vergiss jaa niä – ds Wichtigschti hiä 

Meh und meh – ganz entschiedä 
z’läbä dyy’ innärä Friedä. 
`s isch dr beschti Byytrag zum Wältfriedä. 
 
 

 


